
 Hiritarrentzako heziketa 

Resu Abasolo - Juana Lopez de Munain 
Irakasleak 

Badaude zenbait seinale zera adierazten dutenak, Hezkuntza Sistemaren lorpenak ez direla gizarte honek behar bestekoak, hala nola nerabeek sortutako kale-istiluak, kirol-jardueretako indarkeria, telebistako zenbait programaren edukiak, gaur egungo ikasleen prestakuntza eskasa dela diotenen irrintzia, irakasleek euren lana edukiak erakustera mugatu nahi izatea eta ez helburuak lortzera, kultur gune eta kultur ekintzen arrakastarik eza, gizarteko konpromisoetan huts egiteko joera, indibidualismo basatia, profesionalen lana ez errespetatzea, seme-alabek gurasoen ildoak aintzakotzat ez hartzea, PISA (OCDEk mundu mailan egiten duen ebaluazioa) proben behin eta berrizko iragarpen eskasak... 

Zein da hau guztia zuzentzeko hartu behar dugun norabidea? Zer diote agintariek? Zer diote irakasleek? Zer diote gurasoek? Orain artekoa ikusita, neurri bat baino ez zaie bururatu arduradunei, Derrigorrezko Hezkuntzako ikasleei arlo berri bat ezartzea, Hiritarrentzako heziketa. Guk zer pentsatzen dugu? Guretzat beharrezkoa al da beste arlo bat ezartzea? Ez, inolaz ere ez. Ez horixe! 

Zer egiten da eskolan? Eskolan irakatsi eta hezi egiten da. Irakaspena eta heziketa aldibereko prozesuak dira. Irakaspenak, kontzeptu teoria eta gertaerak azaltzen ditu, eta heziketak, aldiz, balioekin, gaitasunekin, heldutasunarekin, afektibitatearekin, sozializazioarekin eta trebetasunekin du zerikusia. Beraz, heziketari irakaspenak aurkezten dituen gertaerak ulertzeko, interpretatzea, erlazionatzea, baloratzea, dastatzea eta maitatzea dagozkio. 

Pedagogiaren historian zehar, pedagogo askok definitu dute Hezkuntza, eta guztiek prozesu bakar bat bailiran ikusi dituzte irakaspena eta heziketa. Beraz, argi dago irakaspenik gabe ez dagoela pertsona integralik --pertsona osorik--. Baina, jakintza --ezagutza-- asko duen bat pertsona integrala dela esango genuke? Inolaz ere ez! Nortasun garatuko pertsonak izan beharko du gai, gaur egungo gizarteak eskatzen dizkion betebeharrak betetzeko: hala nola auzokidea izateko, seme-alaben heziketaz arduratzeko, kultura maitatzeko, arduraduna izateko, lan batean erantzuteko... 

Eskolako curriculumeko edozein ikasgai lantzerakoan hiru eduki hartzen dira kontuan: kontzeptuak edo arlo bakoitzeko jakintzak, prozedurak edo egiten ikastea eta jarrerak edo garatu beharreko ohiturak eta balioak. 

Eta hona lehenengo adibidea aurrekoa hobeto ulertzeko: esate baterako, Natur Zientzietan Nutrizioa gaia lantzen denean, ez da irakasten bakarrik osagaiak eta haien jatorriak eta osasunerako duten eragina. Hori ez ezik, gorputza errespetatzen ere irakasten da, eta eremu horretan erabaki koherenteak hartzen, hala nola tabakotik, drogatik, alkoholetik... urruntzeko borondatea izaten. Hori heziketa globalaren aspektu bat da, eta eskolan irakatsi eta ikasi egiten da. 

Bigarren adibidea Hizkuntzatik hartuko dugu. Edozein hizkuntzatan irakurtzen ikasten denean, ulermena da helburua, ulermen sakona. Hitz egiten ikasten denean ez da bakarrik ahoskatzen ikasten. Irakurtzen zein idazten ikasten denean sentimenduak, afektibitatea, ideiak adierazten eta balorazioak egiten ikasten da. Norberaren pentsamenduak, sentsazioak, balioak, iritziak... agertzen eta besteenak entzuten, errespetatzen eta pentsaera askotarikoak onartzen ere horrelaxe ikasten da. Hori ere heziketa globalaren beste aspektu bat da, eta eskolan irakatsi eta ikasi egiten da. 

Azaldu nahi dugun hirugarren adibidea Matematikan aurkitu dugu. Neurriak lantzen direnean, esaterako, neurri desberdinen izenak, baliokidetasunak, erabilera... lantzeaz gain, neurrien arteko erlazioak, datuen interpretazioak eta trebetasunak ikasten dira, eta batez ere hori egiteko behar den barneko logika garatzen da. Hau da, zein testuingurutan erabili behar den batuketa eta zeinetan kenketa, edo eguneroko bizitzan testuinguru bakoitzean zein eragiketa erabili behar den. Horixe da logikaz jokatzea eta pentsamendu abstraktua garatzea. Bizitzarako matematikaren balorazio positiboa egiten ikasteko, gelan egiten diren jarduerek aparteko garrantzia hartzen dute, haiek bizitzako egoeretatik hartutakoak badira, adibidez erosketak egiterakoan izaten diren egoeretatik: saldu, erosi, zorretan egon, aurrekontuak, gutxi gorabeherako neurriak, banatu, erabaki... Hori ere heziketa globalaren aspektu bat da, eta eskolan irakatsi eta ikasi egiten da. 

Metodologikoki aztertzeko heziketa eta irakaspena bereiz daitezke baina praktikan, eskolan, gelan aldiberekotasun nahasi batean izaten dira bi prozesuok . Hau da, heziketa, irakaspenik gabe, alferrikakoa da, eta irakaspena, balio etiko eta araurik gabe, heziketa izango litzateke? Bi prozesuok eskolan aldi berean izaten badira, zertarako orduan Hiritarrentzako heziketa? 213/1994 curriculum garapenari buruzko legera jotzen badugu ere eta bertako 6.6 artikuluan dioena aztertu «...arloen antolaketarako, zein trataerarako edo diziplinarteko planteamendurako erreferentzia gisa hartu ahal izango dira zehar lerro hauek beste batzuen artean: kontsumoa, giza-eskubide eta bakerako hezkuntza, sexu berdintasunerako hezkuntza, kulturartekotasunerako...», irakatsi eta hezi banaezinak direla konturatzea badago. Beraz, lege aldetik ondo jasota daude pertsona osoa --integrala-- lortzeko norabideak. Zer da, bada, gertatzen dena egoera aztertu beharrean ikasleei arlo berri bat ezartzea erabakitzeko? 

Legea beteko balitz, ondo hezitako hiritar ereduak genituzke 18 urterekin. Horrela ez denez, eta bat gatoz, hauexek dira geure ustetan hausnartu beharreko gaiak egungo gizartearen beharrei erantzuteko pertsonak prestatzeko: Hezkuntza sistema astindu eta egokitu egin behar da helburuetan eta edukietan. Gaur egun heziketak, elkarrizketan aritzen jakitea eta kontzeptu eta ideiekin lan egitea ez ezik, konpartitzen, transmititzen eta bestearena entzuten jakitea ere eskatzen du, eta komunikazio estrategiak norbanako zein taldeko eta eskolako jakintzaren eraikuntzan abiapuntua dira. Horregatik, irakasleen hasierako formazio birplanteatu beharra dago: zein izan behar da Hezkuntza sisteman jardun nahi duen irakaslearen profila, balioak eraiki egiten badira pertsonen arteko komunikazioaren bidez eta ez irakaspenak bailiran transmititu? Lehendabizi, irakaskuntzan jardungo duen guztiarentzat etengabeko formazio sistematizatu eta lana ebaluatu eta bideratu egin behar da. Bigarrenez, formazio eta Ebaluazioa izan daitezela irakasleen promozio profesionalerako baldintza sine qua non. Eta azkenik, lege berriak egiten direnean, aplikaziorako behar duten baliabide guztiekin eta antolaketa egokiarekin laguntzea ezinbestekoa da. Bestela, ez ote gara lehenenetan egongo arlo berri bat, Hiritarrentzako heziketa, ezarri arren? 

